
EAEko etorkinen %69,1ek eskola publikoetan ikasten dute 

Hezkuntza Sailak etorkinentzako plan bat sortzeko asmoa du. 

ERREDAKZIOA - DONOSTIA 

Eskola publikoetan ikasteko hautua egiten dute Araba, Bizkai eta Gipuzkoara iritsitako etorkinen %69,1ek. Datu hori eman du Iñigo Lamarka Araba, Bizkai eta Gipuzkoako arartekoak, urtero aurkeztu ohi duen txostenean. 

Araban etorkinen %81,9k hartzen dute eskola publikora joateko erabakia, Bizkaian %71,85ek, eta Gipuzkoan, berriz, %54k. Urtero-urtero gora egiten du etorkinen kopuruak iaz 2003an baino 2.000 ikasle etorkin gehiago zeuden Araba, Bizkai eta Gipuzkoako eskoletan; iaz 10.125, eta 2003an 8.017, eta hori aintzat hartuta, Eusko Jaurlaritzako Hezkuntza Sailak gaiari heldu eta laster etorkinentzako plan berezi bat sortzeko asmoa du. 

Arartekoak emandako datuen arabera, nabarmena da herrialdeen artean dagoen aldea. Nabarmena eskola publikoen eta pribatuen aldeko erabakia kontuan izanda, eta nabarmena etorkinek ikasteko hautatzen duten eredua aztertuta. 

Izan ere, Araban etorkin askok ikasten dute A ereduan (%79k), espainiera hutsean euskara irakasgai gisa soilik dute, baina Bizkaian eta Gipuzkoan espainiera hutsez ikasten dutenen ehunekoa ez da hain handia. Bizkaian, %58k ikasten dute A ereduan, eta Gipuzkoan, berriz, %18k. 

Izan ere, Gipuzkoan etorkinen %44k B ereduaren aldeko hautua egiten dute, eta %36k, berriz, D ereduaren aldekoa guzti-guztia euskaraz, espainiera irakasgaia salbu. 

Lamarkak etorkinen herrialdeei buruzko datuak ere eman ditu: %69 latinoamerikarrak dira, %15 afrikarrak, %10 Europako Batasunekoak eta %6 Asia eta Ozeaniakoak. 

Ijitoen %89, eskola publikoetara 

Etorkinekin gertatzen den moduan, arartekoak emandako datuen arabera, ijitoen artetik oso kopuru handia joaten da eskola publikoetara ikasketak egitera. Hain justu, %89k hartzen dute erabaki hori. Ijitoen kasuan, ordea, behin Bigarren Hezkuntzara pasatuta, oso gutxik jarraitzen dute ikasten. Gehien-gehienek, Lehen Hezkuntza amaituta, ikasketak utzi egiten dituzte. 

Iñigo Lamarka arartekoak ijitoei buruzko beste datu bat ere eman du txostenean. Ijito guztiak oso eskola gutxitan pilatzen dira Bizkaian 15 zentrotan, Gipuzkoan lautan eta Araban hirutan. Hain zuzen ere, ijitoak bizi ere, gehienak gune jakin batzuetan bizi direlako, eta gehien-gehienek A ereduaren aldeko hautua egiten dutelako. 



